Y Gŵr Sydd ar y Gorwel

Nid eiddil pob eiddilwch,

tra dyn, nid llychyn pob llwch;

ac am hynny, Gymru, gwêl

y gŵr sydd ar y gorwel,

y miniog ei ymennydd,

y ffŵl anfeidrol ei ffydd.

Ar ei wedd mae ôl breuddwyd,

yn y llais mae’r pellter llwyd.

Ond ei ddysg a’i ddistaw ddod

ni wybu ei gydnabod,

fel y Gŵr eithafol gynt

fu ar drawst farw drostynt.

Y gwrol un a gâr wlad

a gwerin na fyn gariad.

Naddodd ei galon iddi

a chell oedd ei diolch hi.

Am wir act o Gymreictod

ennill ei chledd yn lle’i chlod.

Gymru ddifraw, daw y dydd

y gweli dy gywilydd.

Ni all sŵn ennill senedd,

ni ddaw fyth heb newydd fedd.

Ac am hynny, Gymru, gwêl

y gŵr sydd ar y gorwel.

GERALLT LLOYD OWEN tt 507 Blodeugerdd o Farddoniaeth Gymraeg yr Ugeinfed Ganrif
Geirfa

eiddil

- gwan

eiddilwch
- gwendid

llychyn
- darn o lwch

anfeidrol
- un fydd yn para am byth, anfarwol

ni wybu
- ddim yn gwybod amdano

ar drawst
- trosiad o’r Groes

gwrol

- dewr

ddifraw
- heb fraw, heb ddim yn eu poeni

Cynnwys: themâu a syniadaeth

Mae rhai yn cyfri Saunders Lewis fel prif ffigwr llenyddol yr ugeinfed ganrif yng Nghymru. Mae eraill yn ei weld fel ffigwr a oedd ar y cyrion. Cafodd ei eni yn Lloegr ond roedd yn Gymro i’r carn. Bu’n gwasanaethu fel swyddog yn y fyddin, ond ef ynghyd â dau arall a fu’n gyfrifol am losgi’r Ysgol Fomio ym Mhenyberth. Ef mae’n siŵr yw prif ddramodydd Cymraeg yr ugeinfed ganrif, ond Saesneg oedd ei bwnc. Yn draddodiadol mae’r Cymry Cymraeg yn anghydffurfwyr, ond roedd Saunders Lewis yn Gatholig ei gredoau. Y ddeuoliaeth hon yn Saunders Lewis yw’r cefndir i’r gerdd hon gan Gerallt Lloyd Owen.
Egyr y gerdd gyda chwpled yn darlunio Saunders Lewis fel gŵr eiddil o ran corff, ond ymhell o fod yn eiddil o ran syniadau. Mae’r ddeuoliaeth yn para gyda defnydd o’r gair ‘miniog’, tra’i fod ar yr un pryd yn ‘ffŵl’ yng ngolwg rhai Cymry. 

Cawn ddarlun pellach o’i ymarweddiad ar ddechrau’r ail bennill, gyda disgrifiad annisgwyl o ‘arwr’ cenedlaethol. Nid yw’r geiriau ‘llwyd’ ac ‘ôl breuddwyd’ fel arfer yn gydnaws ag un sy’n arwain cenedlaetholdeb gwlad sydd dan fygythiad, ac mae’r pennill yn cloi gyda chyffelybiaeth sy’n codi Saunders Lewis i’r tir uchaf posibl yng ngolwg Gerallt Lloyd Owen drwy’i gymharu â Christ.

Ceir darlun ohono fel un sy’n cael ei wrthod gan wlad y mae ef ei hun wedi gwneud gymaint drosti. Mae’r trydydd pennill yn dilyn yr un patrwm. Yn y llinell gyntaf, cawn ddarlun o’r hyn y mae Saunders Lewis wedi’i wneud dros Gymru, ac yn yr ail linell gwelwn ymateb y Cymry tuag at y gweithredoedd hyn.

Yn y pennill olaf cawn rybudd y bardd i’w genedl. Mae’n arwyddocaol fod Gerallt Lloyd Owen yn defnyddio’r gair ‘cywilydd’. ‘Cerddi’r Cywilydd’ yw enw’r gyfrol lle mae’r gerdd yn ymddangos, a rhybudd uniongyrchol sydd yma y byddwn ni, genedl y Cymry, ryw ddydd yn cywilyddio nad oedden ni wedi gwrando mwy ar lais y gŵr arbennig yma. 

Agwedd y bardd at fywyd / neges

Y teimlad a gawn wrth ddarllen y gerdd hon yw bod Saunders Lewis yn un y mae Gerallt Lloyd Owen yn ei edmygu’n fawr. Mae islais yma fod y bardd yn cywilyddio fod Saunders Lewis wedi cael ei wrthod i raddau gan ei gyd-Gymry.

‘Ni all sŵn ennill senedd,

Ni ddaw fyth heb newydd fedd.’

Mae’r cwpled hwn yn awgrymu mai ond trwy golli gwaed y mae posib i’r genedl ddod yn genedl rydd. Cafodd y gerdd hon ei hysgrifennu pan oedd y bardd yn ei ugeiniau cynnar, ac mae Gerallt Lloyd Owen yntau wedi awgrymu fod ei farn wedi newid erbyn iddo ddod yn hŷn.

Crefft: cyfrwng mydryddol 

Cywydd yw’r gerdd hon. Mae’r cywydd yn hen ffurf yn y Gymraeg, sydd ag urddas yn perthyn iddo. Nid cyd-ddigwyddiad yw’r ffaith fod Gerallt Lloyd Owen wedi dewis ffurf y cywydd i ddangos ei barch at Saunders Lewis. Mae beirdd ar hyd y canrifoedd wedi defnyddio’r mesur hyblyg hwn i ganu clodydd arwyr.

Crefft: ieithwedd, troadau a ffigurau ymadrodd





Dadansoddi pellach /Cymharu â gweithiau eraill

Trafodaeth Meirion MacIntyre Huws ar ‘Y Gŵr sydd ar y Gorwel’ tt 355-356 Mae’n Gêm o Ddau Fileniwm gol Myrddin ap Dafydd ac Iwan Llwyd

Pennill cyntaf ‘Gwrthodedigion’ R. Williams Parry t 49 Cerddi’r Gaeaf
‘JSL’ R. Williams Parry t 76 Cerddi’r Gaeaf
‘Gerallt Lloyd Owen’ Dafydd Johnston tt 168-80 Y Patrwm Amryliw cyf 2 gol Robert Rhys 

Ailadrodd





‘Y gŵr sydd ar y gorwel.’





Rhan o grefft Gerallt Lloyd Owen yw’r amwysedd trawiadol	sydd o fewn y llinell hon. Dyma deitl y gerdd, ac fe’i hailadroddir ddwywaith o fewn y gerdd. Os yw gŵr ‘ar y gorwel’, nid yw felly yn ein canol. Dyma ddarlun o Saunders Lewis yn ystod ei fywyd. Ond hefyd gall fod yn ddarlun o ŵr sy’n sefyll o’n blaenau, a ninnau’n ceisio ei ddilyn, er mai ei ddilyn o hirbell a wnawn oherwydd ein hanallu ni i ymgyrraedd at ei safonau.   								








Paradocs





‘Nid eiddil pob eiddilwch’





Ar yr olwg gyntaf, ni all hyn fod. Os yw rhywun yn eiddil, yna mae’n eiddil. Ond yr hyn a ddywed Gerallt Lloyd Owen yw mai un sy’n eiddil yn gorfforol yn unig yw Saunders Lewis. Ymddangosiadol wan yr oedd, ond yr oedd ei galon a’i sêl dros Gymru a’r Gymraeg gyn gadarned ag unrhyw un. Caiff y paradocs ei gadarnhau yn y llinell ddilynol ‘nid llychyn pob llwch.’									





Cyferbyniad





‘y ffŵl anfeidrol ei ffydd.’





Mae’r gair ‘ffŵl’ yn cynrychioli barn rhai Cymry am Saunders Lewis. Mae ail hanner y llinell yn cynrychioli agwedd eraill tuag ato, gan gynnwys y bardd. Geiriau byrhoedlog yw geiriau’r ffŵl, ond roedd hwn yn ‘anfeidrol ei ffydd’. Mae ei eiriau ef yn eiriau fydd yn arhosol tra bydd yr iaith Gymraeg. Mae rhai yn mynd mor bell â dweud mai oherwydd Saunders Lewis y mae’r iaith Gymraeg wedi para, oherwydd yn dilyn ei ddarlith radio ‘Tynged yr Iaith’ ym 1962 y sefydlwyd ‘Cymdeithas yr Iaith Gymraeg’.									





Cyffelybiaeth





‘fel y Gŵr eithafol gynt’





Mae’r parch mwyaf yn cael ei ddangos yma i Saunders Lewis wrth ei gyffelybu â’r Iesu. Cawn elfen o goegni yn y defnydd o’r gair ‘eithafol’. Gellid dweud mai’r gelynion oedd yn gweld yr Iesu’n eithafol, yn union fel mai gelynion y Gymraeg a wêl Saunders Lewis yn eithafol. Mae’n arwyddocaol fod yr union air ‘gŵr’ yn cael ei ddefnyddio ar gyfer y ddau. 										








